Tarixi oxuyun ki, onların səhvlərini təkrar etməyəsiniz

Bağışlayan və mehriban Allahın adı ilə

164-cü xütbə

Hər bir millət gələcəkdəki inkişaf yolunu təyin etmək üçün keçmiş tarixini daim araşdırmalı və buraxılan səhvləri təhlil etməlidir. Buraxılan səhvlərin dəqiq təhlili üstündə gələcək planlarını qurmalıdır. Əgər keçmişdəkilərin buraxdığı səhvlərə etiraz etməyə cürət tapa bilmsə nəticədə həmin səhvləri təkrar olunmasının ehtimalı daha güclənir. Tarix boyu istemarçı qüvvələr bəzi ölkələrin inkişafını dayandırmaq üçün layiq olmadığı təriflər atəşinə tutmaqla onları məst edib ibtidai düşüncə tərzindən məhrum etməyə nail olmuşlar. Mərhum Xomeyni deyirdi: "Agah olun! Hər vaxt düşmənlər sizi tərifləməyə başlasalar onda bilin ki, hardasa səhv buraxmaqla onları özünüzdən razı salmısınız. Hər zaman düşmənlər sizi tənqid etməyə başladılar onda bilin ki, siz haqq yoldasınız" Biz də məqaləmizdə İmam əlinin "Nəhcul-bəlağə" kitabında 164-cü xütbəsini şərh etməklə çalışacağıq. İslam ümmətinin tarixində buraxılmış səhvləri araşdırıb və nəticədə ixtilafların yaranma səbəblərinə göstərməyə səy edəcəyik. Bu əsnada heç kəsə toxunmaq qəsdimiz yoxdur. Bəhsimiz yalnız tarixi dəlilər üstündə əsaslandırmağa çalışacağıq.     

164-cü xütbəni Seyyid Rəzi "Nəhcul-bəlağə"-də nəql etməmişdən öncə Bəlazəri "Ənsabul-əşraf" (səh.)/280), Təbəri tarixində (3/376, 34cü il hadiələri), İbn Əbdul- Birr "Əqdul-fərid"  (2/99), Şeyx Mufid "əl-Cəməl" (səh 85) kitabında nəl etmişlər. Tarixin bu səhifəsini yaxşı olar ki, məşhur tarixçi Təbərinin nəql etdiyi səhifəlrdən oxuyaq. Tarixi mənbələri mutaliə və müqayisə etdikdə Təbərinin insaflı bir tarix yazan alim olduğu məlum olur. Ona görə də bu məqaləmizi əsasən onun tarixi üstündə qurmağı məqsədə uyğun bidik :

"Osmanın beytul-malı və xilafətin ən mühüm postlarını zalım və sitəmkarların əllərinə tapşırması camaatın hiddətinə səbəb olmuşdu. Mədinədə yaşayan səhabələrindən bir dəstə islam məmləkətinin sərhədlərini qoruyan ordu başçılarına məktub yazdılar ki;-"siz Allah yolunda cihad edib Muhəmmədin (s) gətirdiyi dinin əzəmətini qorumaq üçün Mədinədən getdiniz, amma bilin ki, Muhəmmədin (s) dinini burada olan kəs xarab edib. Gəlin Muhəmmədin (s) ayininə nicat verin!" 

Əsgərlər hər tərəfdən Mədinəyə axışmağa başladılar. Məxsusən Misirdə valilərin zülm və sitəmlərindən daha çox əziyyət çəkənlər həmin təlatumdə xüsusi canfəşanlıq göstərirdilər. Əvvəlcə onlardan bir dəstə mövcud müşkülləri sülh yolu ilə həll etmək üçün Əlinin (ə) yanına gəlib şikayət etməyə başladılar. Əlidən bu yolda onlar tərəfindən səfir kimi gedib Osmanla söhbət etməyi tələb etdilər. İmam Əli (ə) Osmanı və onun ətrafındakıları müsəlmanlara etdikləri sitəmdən çəkindirib müsəlmanlar arasında ixtilaf və ədavətin şiddətlənməməsi üçün vasitəçi olmağı qəbul etdi. Osmanın yanına gəlib hörmət və ədəblə camaatın tələbini ona çatdırdı. Xütbəni diqqətlə oxuyanda İmamın necə ürək yanğısı ilə özünü uçuruma aparan bir insanı hidayət etmək üçün ən dəqiq kəlamlardan istifadə etdiyini görürük. Əli qarşı tərəfi uçuruma yuvarlanmaqdan xilas edib nəticədə islam icmasını kəşməkeşlərdən hifz etməyə çalışırdı: "Arxamda olan bu insanlar məni səninlə öz  aralarında səfir ediblər". İmam musəlmanların hüquqlarına riayət edib zülm və sitəmi tərki məsələlərində Osmanın islami əhkamlara agah olduğunu ona xatırladır.  "And olsun Allaha bilmirəm sənə nə deyim. Sənə deyəcək elə bir sözüm yoxdur ki, həmin məsələdən sən qəflətdə olasan. Xəbərsiz olduğun elə bir iş tanımıram ki, ona tərəf səni hidayət edim. Çünki biz bildiyimizdən sən də xəbərdarsan. Bildiyimiz elə şeylər yoxdur ki, biz səndən öncə onun haqqında xəbərdar olmuşuq və indi də səni xəbərdar edək. Səndən gizli əlimizdə elə bir şey yoxdur ki, indi onu sənə çatdıraq".
Əslində İmam bu sözlərlə Osmanı bir növ ayıltmaq istəyirdi ki, baş vermiş bu hadisələrdən səni xəbərdar etməyə luzum görmürəm. Çünki Sən bir xəlifə kimi müsəlmanların hüquqlarını riayət edib onlara edilmiş sitəm və zülmün qarşısını almağın rəhbərə necə vacib olduğundan xəbərdarsan. Müsəlmanların hüquqlarını necə riayət etməyi Osman da sair müsəlmanlar kimi bilirdi. Nəhcül-bəlağəyə şərh yazmış əhli sünnət alimi İbn Əbil-hədid xütbəni şərh edərkən yazır: "Bu o qədər vazehdir ki, hətta uşaqlar belə bundan agahdırlar. Onlar da hüquq məsələlərində nəyin səhih və nəyin xəta olduğunu dərk edirlər.  Ona görə də Əli Osmana deyirdi ki, sən o qədər cahil deyilsən ki, bunları sənə öyrədim". 

و هذا حق لأن عليا ع لم يكن يعلم منها ما يجهله عثمان بل كان أحداث الصبيان فضلا عن العقلاء المميزين يعلمون وجهي الصواب و الخطأ فيها  ((Şərhe nəhcul-bəlağə İbn Əbil-hədid 3/138
Xütbəni oxuyan bəzi elmsiz insanlar elə güman ediblər ki, Osman da elmdə Əli ilə eyni mərtəbədə olub. Əli Osmanı ədalətlə əməl etməyə təhrik etmək üçün onunla bu cür danışırdı. Rəsulullahın (s) buyurduğu bizim üçün İlahi vəhyidir: "Mən elmin şəhəriyəm və Əli bu şəhərin qapısıdır" Əli ümmətin bütün müşkül işlərində elmi sığınacaq idi. Hətta xəlifələrin bəziləri Allaha yalvarırdılar ki, Əli olmayan yerdə onları çətinliklərlə üzləşdirməsin və Əlini onlar üçün xilaskar göndərsin: Ömər həmişə deyərdi: Allaha pənah aparıram o muşküllərdən ki, Əbul Həsən orda olmasın. (yəni Əli olmayan yerdə Allah məni muşküllə üzləşdirməsin)
رِوَايَة سَعِيد بْن الْمُسَيِّب قَالَ : كَانَ عُمَر يَتَعَوَّذ بِاَللَّهِ مِنْ مُعْضِلَة لَيْسَ لَهَا أَبُو الْحَسَن - يَعْنِي عَلِيّ بْن أَبِي طَالِب  (Fəthul-Bari fi şərhi səhih Buxari 20/435, Şərhe nəhcul-bəlağə İbn Əbil-hədid 4/7)
Daha sonra İmam sözünə davam edib buyurdu: "Rəsulullahın (s) zamanında bizim gördüklərimizi sən də görmüsən. Eşitdiklərimizi sən də eşitmisən. Rəsulullah (s) ilə musahibət etdiyimiz kimi sən də musahibət etmisən". Yəni: Sən neçə il Rəsulullah (s) ilə bir yerdə oldun və islamın həqiqətlərini o Həzrətdən eşitdin, amma bununla belə öz vəzifənə əməl etmirsən. Camaatın haqqını riayət edib, ictimai ədalət və beytul-mala qarşı həssas olmaq məsələləri sənin üçün gizli olmamalıdır. Çünki Rəsulullahın (s) ümmətə qarşı necə diqqətli olduğunu sən görmüsən. İndi sən gərək onları hifz edib hüquqlarını müdafiə edəsən  Təyin etdiyin valilərin onlara sitəm etdiklərini gördüyün zaman göz yummağa haqqın yoxdur. O valilərə Beytul-malı talamağa imkan vermə. "Əbu Quhafənin oğlu  və Xəttabın oğlu yaxşı əməllər görməkdə səndən əfzəl deyildilər. Çünki sən Rəsulullaha (s) qohumluq nisbəti ilə onlardan daha yaxınsan. Onlar Rəsulullaha (s) kürəkən olmaq şərəfinə nail olmadığı halda sən bu iftixarı əldə etdin". 

Bu sözləri deməklə İmam istəyirdi heç olmasa Osmanı yerindən tərpədib qəflətdən oyatsın. Əbu Bəkr və Ömərin xilafət dövrü ilə Osmanın xilafətini müqayisə etdikdə vəziyyət tam fərqli idi. İmam buyurdu ki;- onlar yaxşı əməllər əncam verməkdə səndən üstün deyildilər, bununla belə onlar səninlə müqayisədə bu qədər səhvlər etmədilər. Sən Rəsulullaha qohumluqda da onlardan yaxınsan. Osman ulu babası tərəfdən Rəsulullahın (s) babası Əbdu Mənafa yaxın idi. Digər tərəfdən Həzrətin (s) kürəkəni olmuşdu, lakin onlar buna nail olmamışdılar. İmam Əli Osmanın haqqı qəbul etməyə hazırlamaq üçün onun təfəkküründə oyanış etməyi lazım bildiyindən psixoloji nöqtələrə toxunurdu. Əvvəl onu təşviq edirdi:- "sən hansı əməlin Allah tərəfindən bəyənilən və yaxşı olduğunu bilirsən. Hansı əməlin Allahın xoşuna gəlməyib Onun qəzəbinə səbəb olacağından da xəbərdarsan". Bu çağırış fayda verməyəndə "Sən lazım olan bütün hökmləri Rəsulullahdan (s) eşitmisən" deyirdi. Bəzən də "heç olmasa birinci və ikinci xəlifə kimi rəftar et" deyə onu oyatmağa çalışırdı. 

Xəlifə Osmanın ətrafını əhatə edənlərin əksəriyyəti cahiliyyət dövrünün töküntüləri idilər. Təəssüflər olsun ki, Mərvan kimilər xəlifəni hörümçək toru kimi əhatə edib onu təfəkkür etməyə qoymadıqlarından İmamın səyi nəticəsiz qalırdı. Ona görə də İmam Əli sözünün axırında Osmanı cəhənnəmin odu ilə qorxutmaqdan ayrı çarə görmədi: "Allahdan qorx! Allahdan qox! Nəfsinə rəhm et! And olsun Allaha! Sən kor deyilsən ki, gözünü açsınlar. Cahil deyilsən ki, səni agah etsinlər. Çünki yollar aşkardır və dinin həqiqətləri möhkəm qurulub". 

İmam Əlinin xəlifəni bu cür şiddətli tonda xəbərdar etməyi vəziyyətin bizim təsəvvür etdiyimizdən də ciddi olduğundan xəbər verir. Digər tərəfdən xəlifənin belə bir nəsihətdən sonra ayılmaması onun hansı dərəcədə əhatə olunub ümmətdən təcrid olunduğunu isbat edir. İmam Əlinin xəlifə ilə bu cür danışması onun üçün fəzilət sayıla bilməz. Çünki Həzrət onu camaatın qəzəbini söndürmək və ən əsası Allahı özündən razı salmaq üçün qəflətdən oyatmaq istəyirdi. Bütün bunlar nəticəsiz qalanda İmam adil rəhbərin hansı keyfiyyətlərə malik olmasını ona xatırlatmağa başladı: "Agah ol! Həqiqətən Allahın yanında ən yaxşı bəndə adil rəhbərdir. Özü hidayət yolunu tapıb başqalarını da düz yola hidayət edər. Tanınmış sünnətiləri (Rəsulullahın sünnətini) yaşadar məchul bidətləri aradan qaldırar. Rəsulullahın (s) sünnəti nur saçır, onun yolları məlumdur. Bidətlər də aşkar tanınır və onun da əlamətləri var". Birinci olaraq Allah yanında ən əziz bəndənin  adil rəhbər olduğunu xatırladır. Çünki hər bir ölkənin inkişaf edib ən ali keyfiyyətə malik olmasını təmin edən parametrlərin əsasını ictimai ədalətin həmin cəmiyyətdə mövcudluğudur. Əgər ölkə rəhbəri adil olarsa onun rəhbərlik etdiyi cəmiyyətdə ictimai ədalət də mövcud olar..  Rəsulullah (s) buyurub: "Bir saat ədalətə riayət etmək altı il gecələr ibadət edib gündüzlər oruc tutmaqdan əfzəldir" (mizanul-hikmət, c.7 hədis 11673)

İmam Əli adil rəhbərin hansı keyfiyyətlərə malik olmasını ona xatırlatmağa başlayır: Adil rəhbər öncə gərək özü Quran, vəhy və sağlam düşüncə vasitəsilə hidayət yolunu tapsın sonra ümməti haqqa hidayət etsin. Çünki cəmiyyətin ictimai hüquqlarıni mudafiə edib onların maddi və mənəvi inkişafını təmin etmək adil rəhbərin vəzifəsidir. Peyğəmbərin (s) böyük zəhmətlə ümmətin arasından aradan qaldırıb kökünü kəsdiyi  xurafatın, bidətin və ixtilafların yenidən bərpa olmasına imkan verməməlidir. Adil rəhbər ümmətin içində istedadların çiçəklənməsinə zəminə yaratmalıdır. Amma zalım rəhbərlər İmamın sadaladığı keyfiyyətlərin tam əksinə rəvac verirlər. Çünki zalım rəhbər özü azğındır və nəticədə ümməti də azğınlığa aparır. İlahi sünnətləri öldürüb cahiliyyət adət ən-ənələrini dirildir. Əgər rəhbər xarab olarsa cəmiyyət də xarab olacaq. Bu zaman ilahi sünnətlər yaddan çıxıb bidətlər təzədən diriləcək. Necə ki, üçüncü xəlifə və onun ətrafındakılar hökumət postlarını və beytul-malı eynilə zalım və sitəmkar rəhbərlərə xas olan yolla bölüşürdülər. 

"Allah yanında ən pis və şər insan sitəmkar rəhbərdir ki, özü yolunu azıb başqaları da ona görə yoldan azar. Zalım rəhbər Peyğəmbər gətirən sünnəti öldürüb rədd edilmiş sünnətləri yenidən dirildər". İnsanların rifahını təmin edib səadətinə zəmanət verən İlahi sünnət riayət olduğu zaman ictimai ədalət bərqərar olacaq. Cəmiyyətin rəhbəri fəsada üstünlük verdiyi zaman zülm və sitəmin tuğyan etməsi təbiidir. Onlar özlərini bədbəxt etməklə yanaşı ictimaiyyəti də qara günə qoyacaqlar. Rəhbər fəsad əhli olsa rəhbəri olduğu cəmiyyəti də fəsada çəkər

İmam xəlifəyə etdiyi nəsihətin davamında buyurdu: "Mən Rəsulullahdan (s) eşitdim həmişə deyərdi: "Qiyamətdə sitəmkar rəhbəri elə bir halda Məhşərə gətirəcəklər ki, nə köməkçisi və nə də onun yerinə üzr istəyəni olmayacaq. Sonra onu cəhənəmin oduna atacaqlar. Onu dəyirman daşı kimi odun içində dolandırarlar və hamı onun necə rüsvay olduğunu görəcək. Sonra onu Cəhənnəmin dibində zəncirləyəcəklər". Adətən dünyada bəzi şəyyad insanlar zalım rəhbərləri əhatəyə alıb onun bütün əməllərini təfsir etməklə müdafiə edirlər. Zalım rəhbərlərin onlar üçün ayırdığı yağlı tikələrin təsirindən cəmiyyətdə baş verən ədalətsizliklərin müqabilində müxtəlif bəhanələr gətirməklə həm onun hakimiyyətini və həm də öz mövqelərini qoruyurlar. Amma Qiyamətin günü onları Allahın ədalət məhkəməsinə çəkəndə etdikləri əməllərin acısını çəkib Va Həsrəta! deyib dad çəkəcəklər. Həmin zalım rəhbər də meydanda tək qalıb dünyadakı köməkçilərindən heç bir kömək yetişmədiyini görəndə yeganə təskinlik tapdığı yer Cəhənnəmin odu olacaq. Cəhənnəm əhlinin xar edici nəzərləri altında Cəhənnəmin ən aşağı təbəqəsinə aparılıb orada zəncirlənəcək. Daha sonra İmam Osmanın gələcək aqibətinə işarə edib onu şiddətli ifadələrlə xəbərdar etmək istəyir: "Səni and verirəm Allaha bu ümmətin öldürülmüş rəhbəri olmayasan! Həqiqətən Rəsulullah (s) həmişə deyərdi: "Bu ümmətin içindən bir rəhbər öldürüləcək ki, onunla da müharibələr qapısı Qiyamətə qədər bu ümmətin üzünə açılacaq". Bu sözlər Rəsulullahın (s) ondan sonra ümmətin taleyi haqqında verdiyi qeybi xəbərlərdən idi. Həmin zülm və sitəmlər Osmanın öldürülməsinə səbəb oldu və onun davamı olaraq Osmanın qatilindən qisas almaq bəhanəsi altında şiddətli ixtilaflar və müharibələr baş alıb getdi. Həmin ixtilafların törətdiyi fəsadlar hələ də müsəlmanlar arasında davam etməkdədir. 

Muddəamızı Rəsulullahın "Sünəne Əbu Davud" kitabında nəql olunmuş bu hədisi təsdiq edir: "Mən ümmətim üçün azğın rəhbərlərin əməllərinə görə qorxuram. O azğın rəhbərlərə görə qılıncın hökmü Qiyamətə qədər bu ümmətin arasından götürülməyəcək" (4/157 hədis 4254)

 وَإِنَّمَا أَخَافُ عَلَى أُمَّتِى الأَئِمَّةَ الْمُضِلِّينَ وَإِذَا وُضِعَ السَّيْفُ فِى أُمَّتِى لَمْ يُرْفَعْ عَنْهَا إِلَى يَوْمِ الْقِيَامَةِ
Bu hədis Musnəde Əhməddə altı dəfə və Sünəne Beyhəqidə bir dəfə təkrar olub. Bu da Rəsulullahın (s) ondan sonra ümmətin şiddətli nifaqlara düşəcəyini bildiyinə görə narahat halda dünyadan getdiyindən xəbər verir.
 "Ümmətin işləri məchul olaraq qalar. Fitnə və fəsad onların aralarında yayılacaq. Onlar haqqı batildən ayıra bilməyəcəklər. Fitnə içində qərq olub ləpə vuracaqlar". Yəni siyasətbazlar həqiqəti alt-üst etməklə camaatı çaşdıracaqlar. Məqsədləri xilafəti ələ keçirmək olduğu halda zahirdə öldürülmüş xəlifənin qisasını aldıqlarını iddia edəcəklər. Zalımı məzlum kimi məzlumu zalım kimi tanıtdıracaqlar. Bununla da ümmət arasında fitnələr baş alıb gedəcək. Bir tərəfdən ümmət arasında baş verəcək qan tökmələrə digər tərəfdən haqq ilə batilin qarışıb tanınmaz qalacağına işarə edir. 

Xütbədə ən maralı məqam İmamın Rəsulullahdan (s) yuxarıda nəql etdiyimiz hədisi şərh etməsidir. İndi tarixi oxuyub araşdıranda İmamın dediklərinin hamısının baş verdiyinin şahidi oluruq. Osmanın xilafətdə buraxdığı səhvlər və ətrafındakıların ümmətə etdiyi zülmlər həddi aşanda cana doymuş müsəlmanlar qiyam edib onu qətlə yetirdilər. Müaviyyə başda olmaqla bəni üməyyə tayfası, xilafətin daxilində beytul-mala daraşmış Mərvan və onun ətrafındakılar xəlifənin qətlindən siyasi hədəflərinə yetişmək üçün bəhanə kimi istifadə etməyə başladılar. Musəlmanlar arasında qanlar axıdılmağa başladı. 
İmam Osmanın xilafətdə müsəlmanlar tərəfindən hədəfə çevrilməsinin əsas səbəbini onun Mərvanın buyuruqlarına tam şəkildə tabe olmasını xatırlatdı. "Ömrünün bu qoca vaxtında Mərvan üçün ram olmuş miniyə çevrilmə ki, hara istəyir səni sürür!" Tarixi mənbələrdən məlum olur ki, həmin ərəfələrdə Osmanın 82 yaşı var idi. Xəlifənin dayısı oğlu Mərvan ibn Həkəm xilafətin idarə olunmasında əsas rol oynayırdı. Xilafətdə bütün işlər onun meyli ilə əncam verilirdi. Hətta İmam Əlinin nəsihətindən sonra Osman üzr istəməyi qərara aldığı zaman Mərvan şiddətli şəkildə etiraz edib qoymadı. 
"Osman Əmirulmömininə dedi: Camaatla danış və onlardan mənim üçün möhlət al. Mən onların hüqüqlarını qaytarım". 
Osmanın Mərvanın göstərişi ilə üzr istəməkdən imtina etməsi camaatın daha da qəzəblənməsinə səbəb oldu ki, bu da onun ölümü ilə nəticələndi. Hadisələrin axını göstərir ki, bütün bunlar qabaqcadan hazırlanmış planlar olub. Mərvan ümid edirdi ki, qoca xəlifədən sonra özü xilafətə yetişsin. Xilafəti ələ keirə bilmədiyi təqdirdə azı onunla həm əqidə olan Şamdakı vali Muaviyə xilafəti ələ keçirəcək. 
İmam Osmanı gələcəkdəki xətalardan xəbərdar etmək istəyirdi. Bu işdə səhlənkarlıq etmədən tez bir zamanda müsəlmanlar arasında itirdiyi etimadı geri qaytarmaq üçün əməli şəkildə işə başlasın. Yəni müsəlmanların əldən getmiş hüquqlarını bərpa etməyə möhlətə ehtiyac yoxdur. Mədinədəki məzlum müsəlmanların haqqını zalımlardan alıb onlara qaytarmaq üçün bu andan etibarən fərman verməyin kifayətdir. Amma mərkəzdən uzaqda olanların hüquqlarını bərpa etmək üçün fərmanı yazıb tezliklə göndərməyin lazımdır. 

Bu yerdə bizi düşündürməyə vadar edən nöqtələrdən biri xəlifənin səhvlərini düzəltmək üçün möhlət istəməsidir. Görəsən xəlifə nəyə görə möhlət istəmişdir. Praktikadan məlum olur ki, peşəkar siyasətçilər çıxılmaz vəziyyətə düşdükləri zaman məsuliyyəti boyunlarından atmaq üçün həmişə vaxt qazanma metoduna əl atırlar. Qarşı tərəfdən möhlət istəyərək ümid edirlər ki, qazanılmış vaxt ərzində narahatlıqlar bir qədər soyuyacaq və bəzən də yaddan çıxacaq. Yaxud da qazanılmış fürsətdən istifadə edərək özünün qəfil hücumunu hazırlasın və rəqibini meydandan məğlub olmuş kimi çıxartsın. İmam Əli bu siyasətin qabağını alaraq buyurdu: "Mədinə əhli ilə bağlı məsələdə möhlətə ehtiyac yoxdur. Amma Mədinədən kənar olanların məsələsində sənin tərəfindən onlara fərmanın yetişməsi kifayətdir". Tarixdə göstərilib ki, Osman İmam Əlinin bu sözlərindən sonra təslim oldu. Amma Mədinə ilə bağlı üç gün möhlət ala bildi. Əli Osmanın yanından çıxıb çöldə onu gözləyən camaata danışıqların nəticəsini söylədi. Camaat Osmandan verdiyi vədləri yazılı şəkildə imzalamağı israr etdilər. Müqaviləyə əsasən xəlifə camaatın paymal olmuş hüquqlarını bərpa edib onların nifrətinə səbəb olmuş valiləri işdən kənarlaşdırmalı idi. Hər tərəfdən Mədinəyə axışmış müsəlmanlar mühacirləri və ənsarı muqavilənin şərtlərini imzalamaq üçün şahid kimi çağırdılar. Təbəri yazır: Qiyamçılar xəlifədən elə bir əhd peyman aldılar ki, Allah heç bir bəndəsindən belə əhd almamışdı. 

ثم أخذ عليه في الكتاب أعظم ما أخذ الله على أحد من خلقه من عهد وميثاق وأشهد عليه ناسا من وجوه المهاجرين والانصار (Tarix Təbəri, 3/44) 

Təbərinin bu sözləri insanların xəlifənin valiləri tərəfindən necə şiddətli sitəmə məruz qaldıqlarından xəbər verir. Sonra qiyamçılar xəlifədən əl çəkib gəldikləri məmləkətlərə tərəf üz qoydular. Onlar ümid edirdilər ki, belə bir müqavilədən sonra xəlifə Osman əhdinə əməl edəcək. Amma bilmirdilər ki, xəlifə möhlət almaqla vaxt qazanıb müxaliflərə qarşı ordu hazırlamağa başlayacaq. Müharibələrdə ələ keçmiş qullardan böyük bir ordu hazırlamağa başladı. ...Bir neçə gündən sonra qiyamçılar yenidən Mədinəyə doluşdular. Bu dəfə onlar qəti qərara gəlmişdilər. Onların Mədinəyə qayıtmaqlarına səbəb yolda xəlifənin gizli şəkildə valilərə göndərdiyi məktub idi. Onlar yolda xəlifənin dəvəsinə minmiş çaparı tutdular. Onun üstünü axtaranda xəlifənin onların haqqında valilərə göndərdiyi fərmanı tapdılar. Həmin fərmana əsasən etiraz edənlər vətənlərinə çatan kimi edam olunmalı və evləri başlarına uçurulmalı və arvad uşaqları əsir olunmalı idi. Onlar xəlifəyə dedilər: Məgər sən əməllərindən tövbə edib bizə söz vermədin ki, etdiyin səhvlərini düzəldəcəksən? Osman dedi: Bəli, mən əhdimə əməl edirəm. Onda qiyamçılar məktubu göstərib dedilər: Bəs valilərə yazdığın bu məktub nədir? Osmana göstərəndə xəlifə xəbərsiz olduğunu iddia etdi. Onlar dedilər: Qasid sənin dəvən ilə yola çıxıb, və məktubda xəlifənin möhürünə nə deyirsən? .....Bununla da ixtilaf artıq idarə olunmaz bir həddə yetişdi və nəticədə xəlifənin qətıinə səbəb oldu.

  ألم نفارقك على أنك زعمت أنك تائب من أحداثك وراجع عما كرهنا منك وأعطيتنا على ذلك عهد الله وميثاقه قال بلى أنا على ذلك قال فما هذا الكتاب الذي وجدنا مع رسولك وكتبت به إلى عاملك     (Tarix Təbəri, 3/77, İbn Əbil-hədid,  3/404)
Əziz oxucu İslam tarixində Rəsulullahın (s) ümmətinə qarşı kütləvi divan tutmağa əzm edən birinci xəlifə Osman oldu. Yazdıqlarımızın dəqiqliyini yoxlamaq üçün Təbərinin tarixinə (3/404, 35-ci ilin hadisələri) muraciət etməyi sifariş edirəm. Məqalədə həmin tarixi tam şəkildə əks etdirməyə macalımız olmadığı üçün bu qədər sitatları nəql etməklə kifayətlənməyə məcburuq. 
Xəlifə Osmanın qətlinə dair bir neçə söz

1. Heç şübhə yoxdur ki, Osmanın qətli İslam tarixində acı səhifələrin açılmasına səbəb oldu. Rəsulullahın (s) öncədən xəbər verdiyi kimi "Mən ümmətim üçün azğın rəhbərlərin əməllərinə görə qorxuram. O azğın rəhbərlərə görə qılıncın hökmü Qiyamətə qədər bu ümmətin arasından götürülməyəcək" musəlmanlar arasında ixtilafların çoxalıb şiddətlənməsinə və nəticədə qanlar axıdılmasına səbəb oldu. Hərçənd bu hadisələrin əsas səbəbkarları Osman və onun ətrafındakılar idilər. 

2. Diqqəti cəlb edən məqamlardan biri də budur: Xəlifənin qətli Mədinədə Rəsulullahın (s) səhabələrinin gözü qabağında baş verdi. Muhacir və ənsardan heç kim xəlifəyə yardım etməyə tələsmədi. Sanki hamı xəlifənin qətlinə razı idilər. Təbəri yazır: Səhabələr muharibə meydanlarında cihad edənlərə yazırdılar ki, hələlik cihadı boşlayıb Mədinəyə qayıdın. Əsil cihad Mədinədədir. Rumun sərhədlərində cihada ehtiyac yoxdur. İslam höküməti fəsad içindədir. 

(Tarix Təbəri, 3/376)     أن اقدموا فإن كنتم تريدون الجهاد فعندنا الجهاد
Mədinədə xəlifənin evi mühasirədə olduğu bir zaman yalnız Əli övladları ilə Osmanı himayət edirdi. Çünki Əli (ə) bilirdi ki, xəlifənin qətli ümmətin gələcəyində mənfi təsirini qoyacaq. Bununla belə İmam qiyamçıların qarşısını ala bilmədi. Əli (ə) müsəlmanların etirazları şiddətlənməzdən öncə Osmana çox nüfuzlu sözlərlə nəsihətlər verdi. Onu xəbərdar etdi ki, nə qədər gec deyil səhvlərini başa düşüb islah et! Osman da səhvlərini düzəldəcəyinə söz verdi. Amma sonralar ya özü istəmədi ya da ətrafındakılar onu çəkindirdilər. 

Bəzi tarixi kitablardan məlum olur ki, Osmanın qohumlarına olan şiddətli əlaqəsi onu etdiyi səhvləri etiraf etməyə qoymurdu. Əlinin nəsihətlərindən sonra dedi: Mən pis iş görməmişəm. Mən siləye rəhim etdiyimə görə beytul-maldan qohumlarıma bağışlamışam. Onların evsizlərinə pənah verib kasıbların ehtiyacını aradan qaldırmışam. Onların bəzilərinə vəzifə verib vali təyin etmişəm. Ömər də belə edərdi. 

Əli (ə) buyurdu: Ömər təyin etdiyi valilərə elə müsəllət idi ki, əgər onların biri xilaf iş görsəydi onu şiddətli dərəcədə cəzalandırardı. Amma sən qohumlarının müqabilində zəif və bacarıqsızsan. Onların xilaf işlərinə əhəmiyyət vermirsən. İmam Əlinin nəsihətlərindən sonra xəlifə Osman minbərə çıxıb camaatın qarşısında üzr istəməyi qərara aldı, amma verdiyi vədin əksinə danışmağa başladı. Hətta danışığında camaatı məzəmmət etməyi də unutmayıb dedi: Camaat hər şeyin bir bəlası olduğu kimi bu ümmətin bəlası da qeybət edənlərdir. Onlar yalan sözləri danışırlar və siz də gözü bağlı onları qəbul edirsiniz. Siz elə şeyləri mənə eyib tutursunuz ki, həmin şeyləri Ömərdən qəbul edirdiniz. Çünki Ömər sizi ayaq altına salıb əzirdi. Kobud sözlərilə sizi sındırırdı. Ona görə də ona irad etməyə cürət etmirdiniz. Mən mülayim şəkildə sizinlə məhəbbətlə rəftar etdiyim üçün bu cür cəsur olmusuz. And olsun Allaha mənim çoxlu qolu zorlu yavərlərim var əgər onlara işarə etsəm mənim köməyimə yetişərlər. Elə etməyin ki, mən xoşlamadığım tərzdə sizinlə rəftar edim. Dilinizi kəsin və əmirlərinizə tənə vurmadan əl çəkin. Mən sizin hansı haqqınızı paymal etmişəm? Niyə hay küy qaldırırsınız?

Bu əsnada Mərvan ayağa durub qışqırdı: Camaat! Əgər istəyirsiniz aramızda hökm etməyi qılıncın öhdəsinə buraxaq? 

Osman əsəbiləşib dedi: Kəs səsini! Qoy mən əshabımla danışım. Sənə deməmişəm danışma? 

Mərvan sükut etdi və Osman minbərdən düşdü. Bütün bunlar bir daha sübut edir ki, Osman mövcud vəziyyətin nə dərəcədə xətərli olduğundan qafil olub. Ola bilsin xəlifə qohum əqrəbalarının əməllərindən o qədər razı olub ki, onların ümmətə etdikləri zülmü və sitəmləri eyni ədalət kimi qəbul edib. Nəticədə mövcud vəziyyəti dəyişdirməyə qadir olmayıb. 

وكففت يدي ولساني عنكم فاجترأتم علي أما والله لانا أعز نفرا وأقرب ناصرا وأكثر عددا وأقمن إن قلت هلم أتى إلي ولقد أعددت لكم أقرانكم وأفضلت عليكم     (Tarix Təbəri, 3/77, İbn Əbil-hədid,  5/138)

